
(əvvəli 1-ci səhifədə)
Özünü dünyaya “sivil xalq” kimi təqdim 

etməyi bacarmış işğalçı və terrorçular isə 
lider tapa bilmədiklərinə görə rəzil oldular. Biz 
dünyaya “məğlub xalq” kimi təqdim ediləndə, 
ona görə heç kəs ölkəni tərk etmədi ki, bura 
bizim öz Vətənimizdir. Bunu məktəbəqədər 
təhsil müəssisələrinə gedən körpələrimiz də 
bilirlər. Ermənilər isə ona görə dərhal xaricə 
köçməyə başladılar ki, özgə torpaqlarında 
yaşadıqlarını istənilən erməni əl barmaqları-
nın sayı kimi bilirdi. Biz “məğlub xalq” olanda 
dünyanın ən islahatçı ölkəsi kimi tanınmışdıq. 
Ermənistanda isə indi – zəlil olduqları dörd-
beş ayda islahatdan danışmağa başlayıblar. 
Guya sıfır səviyyəsinə düşmüş iqtisadiyyatı 
islahatlarla dirçəldəcəklər. 

Biz dünyaya “məğlub xalq” kimi təqdim 
edildiyimiz illərdə (o zaman ki, Minsk qrupu 
həmsədrləri də daxil olmaqla, bir çoxları 
bizə deyirdilər ki, mövcud reallıqla – yəni 
məğlubiyyətlə barışın) ölkəmizin dünya-
nın “kosmik ailəsi”nə qəbul edilməsinə nail 
olmuşduq. Ermənilər isə kapitulyasiya aktına 
imza atandan sonra öz məğlubiyyətlərini 
məhz bizim kosmosdakı rabitə peyklərimizlə 
əlaqələndirməyə çalışdılar ki, guya, biz onla-
rın bütün silahlarının hərəkət trayektoriyasını 
kosmosdan izləmişik. 

Biz “məğlub xalq” olanda Avropanın 
enerji təhlükəsizliyinin təminatçısına çevrilmiş 
çoxsaylı layihələri icra etmişik. Ermənistanın 
baş naziri isə məğlubiyyətdən beş ay 
keçəndən sonra deyir ki, Azərbaycanın 
Zəngəzur dəhlizini açması bizim də Naxçıvan 
dəhlizini açmağımızla nəticələnəcək və “təbii 
sərvətlərimizi” (pahooo!) məhz həmin dəhlizlə 
dünya bazarlarına çıxaracağıq. Həmin baş 
nazir bir ay əvvəl isə jurnalistlərə demiş-
di ki, pomidor əkib satmaqla iqtisadiyyatı 
dirçəltmək olmaz. 

Biz “məğlub xalq” elan edildiyimiz 
illərdə daha nələrə , hansı uğurlara imza 
atmamışıq? Yeni Azərbaycan Partiyasını 
yaratmışıq. Dünyanın bütün ermənilərinin 
düşmən kimi qəbul etdikləri Heydər Əliyevin 
siyasi hakimiyyətə qayıtmasını təmin etmi-
şik. İşğalçı, terrorçu, başkəsən, leşyeyən 
ermənilərin himayədarlarına güvənərək 
davam etdirdikləri hərbi əməliyyatların dayan-
dırılması üçün atəşkəs elan edilməsinə nail 
olmuşuq, Xəzərin karbohidrogen ehtiyatları-
nın birgə işlənilməsi üçün “Əsrin müqaviləsi” 
adlı nəhəng kontrakt imzalamışıq. Həmin 
müqavilə əsasında hasil ediləcək qaz və 
neft ixrac kəmərlərinin Ermənistandan yan 
keçməsinə nail olmuşuq. Məhz bu siyasətlə 
də Ermənistan dalana dirənib. 

Biz həmin illərdə Bakıda “Avroviziya” mah-
nı müsabiqəsinin və Birinci Avropa Oyunları-
nın keçirilməsini təmin etmişik. BMT, UNES-
CO, İSESKO, İslam Əməkdaşlıq Təşkilatı, 
Türkdilli Dövlətlərin Əməkdaşlıq Şurası, 
Qoşulmama Hərəkatı və digər beynəlxalq 
təşkilatların qlobal əhəmiyyətli tədbirlərinə 
evsahibliyi etmişik. Xüsusən, 2008-ci ildən 
start götürən “Bakı prosesi” adlı beynəlxalq 
tədbirdə Avropa və Asiya sivilizasiyalarının 
bur masa ətrafında oturmasına nail olmuşuq. 
Bundan başqa, Rusiya və ABŞ-ın, sonra 
isə Rusiya və NATO-nun yüksək səviyyəli 
hərbçiləri bir neçə məsələni müzakirə etmək 
üçün məhz Bakını seçiblər. 

Bəs həmin illərdə özünü “qalib xalq” 
adlandıran ermənilər nə ediblər? Həmin 
otuz ildə bir dəfə İrəvanda beynəlxalq tədbir 
keçirdilər, orada da əvvəlcə bir ölkənin prezu-
denti ilə digər ölkənin baş nazirinin qalmaqalı 
düşdü, sonra isə bu qalmaqala dəxli olmayan 
iki ölkənin səfirləri dalaşdılar. Çünki həmin 
beynəlxalq tədbirin təşkilatçıları ləyaqətsiz və 
ədalətsiz idilər. 

Ermənilərin həmin “yek” tədbirdən baş-
qa son otuz ildəki bütün fəaliyyətləri işğal 
edilmiş Azərbaycan ərazilərini əvvəlcə qarət 
və talan etməkdən, sonra isə daşı-divarı 
da dağıdaraq, ucsuz-bucaqsız xarabalıqlar 
törətməkdən ibarət olub. Çünki onlar şərəfsiz 
və ləyaqətsizdirlər. 

Fikrimizcə, Prezident İlham Əliyevin Yeni 
Azərbbaycan Partiyasının VII qurultayındakı 
nitqindən gətirdiyimiz iqtibas da bu həqiqətlər 
haqqında daha müfəssəl təəssürat yaradır: 
“ Mən son 17 il ərzində münaqişə ilə bağlı 
bütün çıxışlarımda deyirdim ki, heç vaxt 
Azərbaycan xalqı bu işğalla barışmayacaq. 
Heç vaxt Azərbaycan imkan verməyəcək 
ki, tarixi, əzəli torpaqlarında ikinci erməni 
dövləti yaradılsın. Heç vaxt bizi tam qane 
etməyən razılaşma ilə barışmayacağıq 
və müharibədən əvvəl müxtəlif çıxışlarda, 
müsahibələrdə deyirdim ki, bizə hansısa 
yarımçıq sülh müqaviləsi lazım deyil. Biz 
ərazi bütövlüyümüzü tam bərpa etməliyik. 
Biz tarixi ədaləti tam bərpa etməliyik. Çünki 
yarımçıq razılaşma bizim xalqımızın maraq-
larına cavab vermirdi, tarixi ədalətə cavab 
vermirdi. Yarımçıq razılaşma istər-istəməz 
gələcəkdə müharibə risklərini artıra bilərdi. 
Bizə isə tam, mütləq qələbə lazım idi. Biz bu 
mütləq qələbəni qazandıq, düşməni darma-
dağın etdik, düşmən ordusunu məhv etdik və 
istədiyimizə nail olduq.”

İttifaq MİRZƏBƏYLİ,  
“Xalq qəzeti”

AZƏRTAC-ın bölgə müxbiri xəbər verir ki, Tərtər rayo-
nunun işğaldan azad edilən Suqovuşan kəndi ərazisində 
minaların təmizləndiyi sahələrə mediatur təşkil olunub. 

ANAMA-nın əməkdaşı Şahin Allahverdiyev aparılan 
minatəmizləmə əməliyyatı barədə jurnalistlərə məlumat 
verib. Bildirib ki, ilkin olaraq Suqovuşana çəkilən yolun keç-
diyi ərazilər minalardan və digər partlamamış sursatlardan 
təmizlənib. Hazırda “Azərişıq” ASC və Meliorasiya və Su 
Təsərrüfatı ASC-nin çəkəcəyi infrastruktur xətlərinin keçəcəyi 
ərazilərin təmizlənməsi həyata keçirilir.  

ANAMA-nın regional əməliyyat meneceri Ramil Əzizov 
məlumat verib ki, ərazidə düşmənin basdırdığı 15 mina xətti 
var. Minaların sıxlığının çox yüksək olması və Ermənistan 
tərəfindən minalanmış ərazilərin xəritəsinin verilməməsi 
təmizləmə işlərində çətinliklər yaradır. Həmçinin minaların 
ətrafına səpələnmiş metal qırıntıları işlərin aparılmasını 
çətinləşdirən süni maneələrdir. Bundan başqa, tank əleyhinə 
minaların çoxunun plastik materialdan olması və düşmən 
tərəfindən tələlərin yaradılması minalardan təmizləmə işlərini 
çətinləşdirir. 

Media nümayəndələri əllə, mexaniki maşınlarla və mi-
naaxtaran itlər vasitəsilə həyata keçirilən təmizləmə işlərinə 
baxıblar. Mediatur çərçivəsində, həmçinin ermənilərin mifik 
obraza çevirdiyi “Ohanyan xətti”ndə də düşmən tərəfindən 
yaradılan maneələr və mina əraziləri ilə tanışlıq olub. 
Məlumat verilib ki, tank və piyadaların hücumlarının qarşı-
sının alınması məqsədilə yaradılmış “Ohanyan xətti”nin ön 
və arxa hissəsində ərazilər minalanıb. Düşmənin belə sədd 
yaratmasına baxmayaraq, şanlı Azərbaycan Ordusu əks-
hücumla həmin ərazidə qısa müddətdə düşmən səddini yara 
bilib.  

Media nümayəndələri səfər çərçivəsində işğaldan azad 
edilmiş Suqovuşan kəndi ilə də tanış olublar. 

Bütün uğurlarımızı ədalət və 
ləyaqətimiz təmin edir

Azərbaycan Respublikası Nazirlər Kabinetinin Qərarı

Azərbaycan Respublikasının Əqli 
Mülkiyyət Agentliyinin tabeliyində “Texnolo-
giyaların Kommersiyalaşdırılması və Trans-
feri Mərkəzi”nin yaradılması haqqında

“Azərbaycan Respublikasının Əqli Mülkiyyət 
Agentliyinin tabeliyində “Texnologiyaların Kom-
mersiyalaşdırılması və Transferi Mərkəzi”nin 
yaradılması haqqında” Azərbaycan Respubli-
kası Prezidentinin 2021-ci il 6 aprel tarixli 1308 
nömrəli Fərmanının 1-ci hissəsinin  icrasını 
təmin etmək məqsədilə Azərbaycan Respubli-
kasının Nazirlər Kabineti qərara alır:

1. Azərbaycan Respublikasının Əqli 
Mülkiyyət Agentliyinin tabeliyində “Texnologi-
yaların Kommersiyalaşdırılması və Transferi 
Mərkəzi” yaradılsın.

2. Müəyyən edilsin ki:
2.1. Mərkəz elm və sənaye arasında bağ-

lantı, qarşılıqlı sifariş və təklif münasibətlərinin 
yaradılması, ixtiraçılıq fəaliyyətinin keyfiyyətcə 
artması və tətbiqi xarakter daşıması üçün 
texnologiyaların transferini və əqli fəaliyyət 
nəticələrinin kommersiyalaşdırılmasını həyata 
keçirən, innovativ inkişafın, o cümlədən startap 

layihələrin dəstəklənməsinə xidmət edən, 
elmi tədqiqatların nəticələrinin kommersiya və 
qeyri-kommersiya məqsədilə istifadəsi üçün 
transferinə, həmçinin bu nəticələrdən gəlir əldə 
etməyə yönəldilən, müştərilərə texnologiyaların 
və layihələrin hədəf bazarlarına çıxarılma-
sı xidmətlərinin göstərilməsində, bu sahədə 
fəaliyyətin əlaqələndirilməsində iştirak edən 
publik hüquqi şəxsdir;

2.2.Mərkəzin təsisçilərinin səlahiyyətlərinin 
bölgüsü “Azərbaycan Respublikasının Əqli 
Mülkiyyət Agentliyinin tabeliyində “Texnologi-
yaların Kommersiyalaşdırılması və Transferi 
Mərkəzi”nin yaradılması haqqında” Azərbaycan 
Respublikası Prezidentinin 2021-ci il 6 aprel 
tarixli 1308 nömrəli Fərmanının 3-cü hissəsinə 
uyğun olaraq həyata keçirilir. 

3. Azərbaycan Respublikasının Əqli 
Mülkiyyət Agentliyi bu Qərardan irəli gələn 
məsələləri həll etsin.

Əli ƏSƏDOV 
Azərbaycan Respublikasının Baş naziri

Azərbaycan Respublikası Nazirlər Kabinetinin Qərarı

“Tibbi Ərazi Bölmələrini İdarəetmə 
Birliyi” publik hüquqi şəxsin tabeliyindəki 
tibb müəssisələrinin Siyahısı”nın  təsdiq   
edilməsi barədə” Azərbaycan Respublikası 
Nazirlər Kabinetinin 2019-cu il 12 aprel tarixli 
163 nömrəli Qərarında dəyişiklik edilməsi 
haqqında

“Azərbaycan Respublikasının Şamaxı rayo-
nunun Saqiyan kəndinin Günəşli kəndi adlandı-
rılması haqqında” Azərbaycan Respublikasının 
2020-ci il 15 dekabr tarixli 212-VIQ nömrəli 
Qanununun tətbiqi və Azərbaycan Respublikası 
Prezidentinin 2019-cu il 29 yanvar tarixli 500 
nömrəli Fərmanı ilə təsdiq edilmiş “Azərbaycan 
Respublikası regionlarının 2019–2023-cü illərdə 
sosial-iqtisadi inkişafı Dövlət Proqramı”nda 
dəyişiklik edilməsi barədə” Azərbaycan Respub-

likası Prezidentinin 2020-ci il 24 dekabr tarixli 
1217 nömrəli Fərmanının 2-ci hissəsinə əsasən 
Azərbaycan Respublikasının Nazirlər Kabineti 
qərara alır:

 Azərbaycan Respublikası Nazirlər Kabineti-
nin 2019-cu il 12 aprel tarixli 163 nömrəli Qərarı 
(Azərbaycan Respublikasının Qanunvericilik 
Toplusu, 2019,  № 4, maddə 757; 2020, № 
5, maddə 641) ilə təsdiq edilmiş “Tibbi Ərazi 
Bölmələrini İdarəetmə Birliyi” publik hüqu-
qi şəxsin tabeliyindəki tibb müəssisələrinin 
Siyahısı”nın  59.4-cü bəndində “Saqiyan” sözü 
“Günəşli” sözü ilə əvəz edilsin.

Əli ƏSƏDOV 
Azərbaycan Respublikasının  

Baş naziri

Azərbaycan Respublikası Nazirlər Kabinetinin Qərarı

Azərbaycan Respublikası Nazirlər Kabi-
netinin 2020-ci il 8 fevral tarixli 38 nömrəli 
Qərarı ilə təsdiq edilmiş “Vergi və gömrük 
sahəsində verilmiş güzəşt və azadolmala-
rın dövlət büdcəsinin gəlirlərinə təsirinin 
qiymətləndirilməsi metodologiyası və həmin 
güzəşt və azadolmaların reyestrinin aparılma-
sı  Qaydası”nda dəyişiklik edilməsi haqqında  

Azərbaycan Respublikası Konstitusiyasının 
119-cu maddəsinin səkkizinci abzasını rəhbər 
tutaraq, Azərbaycan Respublikasının    Nazirlər 
Kabineti qərara alır:

Azərbaycan Respublikası Nazirlər Kabine-
tinin 2020-ci il 8 fevral tarixli  38 nömrəli Qərarı 
(Azərbaycan Respublikasının Qanunvericilik 

Toplusu, 2020, № 2, maddə 189) ilə təsdiq edil-
miş “Vergi və gömrük sahəsində verilmiş güzəşt 
və azadolmaların dövlət büdcəsinin gəlirlərinə 
təsirinin qiymətləndirilməsi metodologiyası və 
həmin güzəşt və azadolmaların reyestrinin apa-
rılması Qaydası”nın 3.1.9.2-ci yarımbəndində 
aşağıdakı dəyişikliklər edilsin: 

1. Birinci abzasa “yaşayış,” sözündən əvvəl 
“fiziki şəxslər tərəfindən” sözləri əlavə edilsin. 

2. Altıncı abzasa “yaşayış,” sözündən əvvəl 
“fiziki şəxslərə məxsus” sözləri əlavə edilsin.

Əli ƏSƏDOV 
Azərbaycan Respublikasının Baş naziri

Qarabağ Dirçəliş Fondunun  
Müşahidə Şurasının ikinci iclası

Fonddan AZƏRTAC-a 
bildiriblər ki, onlayn formatda 
keçirilən iclasda Müşahidə 
Şurasının sədri, Azərbaycan 
Respublikasının iqtisadiyyat 
naziri Mikayıl Cabbarov, 
Şuranın üzvləri – ekologi-
ya və təbii sərvətlər naziri 
Muxtar Babayev, Qaçqınla-
rın və Məcburi Köçkünlərin 
İşləri üzrə Dövlət Komitəsinin 
sədri Rövşən Rzayev, 
Milli Məclisin deputatı, 
Azərbaycan Respublikasının 
Dağlıq Qarabağ Bölgəsinin 
Azərbaycanlı İcması İcti-
mai Birliyinin sədri Tural 
Gəncəliyev, Milli Məclisin 
deputatı Fatma Yıldırım, 
Bakı Musiqi Akademiyasının 
rektoru Fərhad Bədəlbəyli, 
Azərbaycan Dövlət İqtisad 
Universitetinin rektoru Ədalət 
Muradov, Azərbaycan Dillər 
Universitetinin rektoru Kamal 
Abdulla və Azərbaycanın 
Xalq artisti Alim Qasımov, 
həmçinin Qarabağ Dirçəliş 
Fondunun İdarə Heyətinin 
sədri Rəhman Hacıyev iştirak 
ediblər. 

Prezident İlham Əliyevin 
fondun qarşısında qoyduğu 
vəzifələri müzakirə edən 
tədbir iştirakçıları işğaldan 
azad olunmuş ərazilərin 
dirçəlişinə töhfə verə biləcək 
dayanıqlı bir təşkilatın 
yaradılmasının zəruriliyini 
xüsusilə vurğulayıblar. 

Fondun aparatının 
təşkilati strukturunun və 
ştat cədvəlinin layihələri, 
habelə fondun Fəaliyyət 
Planı, Əməliyyat büdcəsi və 
2021-ci il üçün İnvestisiya 
Siyasəti Müşahidə Şurasının 
üzvlərinin diqqətinə çatdırılıb.

Bu sənədlərin əsasını 
dövlətimizin başçısının 
fərmanlarından irəli gələn 
tapşırıqlar, eləcə də qar-
şıya qoyulan vəzifələrin 
öhdəsindən gələ biləcək 
dayanıqlı bir təşkilatın yara-
dılması məqsədilə istifadə 
edilən müasir korporativ 
idarəetmə prinsipləri təşkil 
edib.

Sonra Müşahidə Şura-
sı üzvlərinin səsverməsi 
keçirilib və təqdim olu-

nan sənədlərin layihələri 
təsdiqlənib. 

Müşahidə Şurasının 
üzvlərinə, həmçinin Qaraba-
ğın erməni işğalı nəticəsində 
dəymiş ziyana dair 10 
mindən çox fotosübutun yer 
aldığı “Karabakh Center” 
portalının layihəsi də təqdim 
edilib. 

Burada dağıdılmış 
yüzlərlə binanın, Azərbaycan 
xalqının tarixi, memarlıq, 
dini, mədəni abidələrinin 
fotoşəkilləri, eləcə də 
Ermənistan–Azərbaycan 
münaqişəsinin tarixi və 
səbəbləri ilə bağlı eksklüziv 
materiallar yerləşdirilib. Por-
tala  mütəmadi olaraq yeni 
materiallar əlavə ediləcək.

Portal Azərbaycan və rus 
dillərində hazırlanıb, ingi-
lisdilli versiyası üzərində iş 
isə yaxın zamanda yekun-
laşdırılacaq. Gələcəkdə 
bütün materialların bir neçə 
digər dilə tərcüməsi və 
internetdə, xüsusilə də sosial 
şəbəkələrdə fəal şəkildə 
təbliği planlaşdırılır. 

Portal yaxın vaxtlarda 
ictimaiyyətə təqdim ediləcək.

“Karabakh Center” portalı 
Azərbaycan Respublikasının 
Birinci vitse-prezidenti 
Mehriban Əliyevanın 
təşəbbüsü ilə Qarabağ Dirçəliş 
Fondu tərəfindən yaradılıb.

İclas iştirakçıları  
Prezident İlham Əliyevin 
Fərmanına əsasən Qarabağ 
Dirçəliş Fondunun yaradıl-
masının xüsusi əhəmiyyətini 
bir daha vurğulayıb və 
Fondun qarşısında qoyu-
lan vəzifələrin öhdəsindən 
layiqincə gələcəyinə 
əminliklərini ifadə ediblər. 

Beynəlxalq Hüquq Forumunda 
Ermənistanın hərbi cinayətləri diqqətə çatdırılıb

Ədliyyə Nazirliyinin mətbuat 
xidmətindən AZƏRTAC-a bildiriblər 
ki, Avropa, Asiya və Amerika 
qitələrindən bir çox dövlətlərin ədliyyə 
nazirlərinin, məhkəmə və digər 
orqanların, maliyyə institutlarının 
rəhbərlərinin, hakimlərin, vəkillərin 
və elm xadimlərinin, habelə BMT, 
ATƏT, Dünya Bankı, Venesiya Ko-
missiyası və digər nüfuzlu beynəlxalq 
təşkilatların yüksək təmsilçilərinin 
iştirakı ilə keçirilən mötəbər forumda 
Azərbaycanın ədliyyə naziri Fikrət 
Məmmədov da iştirak edib.

“Dövlətin hüquq siyasətinin həyata 
keçirilməsi: mövcud problemlər və 
gələcək tendensiyalar” adlı ədliyyə 
nazirlərinin sessiyasında çıxış edən 
Azərbaycanın ədliyyə naziri Fikrət 
Məmmədov Prezident İlham Əliyevin 
rəhbərliyi ilə respublikamızda İKT-
nin inkişafının, rəqəmsal cəmiyyətin 
ölkəmizin 2030-cu ilədək sosial-iqti-
sadi inkişafa dair milli prioritetlərindən 
olduğunu vurğulayıb. Bildirilib ki, qa-
nunun aliliyinin gücləndirilməsi və in-
san hüquqlarının qorunması dövlətin 
hüquq siyasətinin mərkəzində 
dayanır və bununla bağlı ölkəmizdə 
mükəmməl qanunvericilik bazası 
yaradılaraq dinamik inkişaf edir.

Eyni zamanda, dövlətimizin 
başçısının rəhbərliyi ilə məhkəmə 
sisteminin təkmilləşdirilməsi üzrə 
xaricdə təqdir olunan islahatlar 
qeyd edilib, Dünya Bankının iştira-
kı ilə məhkəmə infrastrukturunun 
müasirləşdirilərək yüksək texnoloji 
(hi-tech) məhkəmələrin yaradıldığı 
bildirilib, artıq bir neçə ildir ki, kom-
mersiya mübahisələri üzrə icraatın 
yalnız elektron qaydada aparıldığı 

vurğulanıb.
Məhkəməyə müraciət etmək 

hüququnun yaranması anından 
məhkəmə qərarlarının icrasının ta-
mamlanmasına qədər bütün prosesi 
əhatə edən “Elektron məhkəmə”nin 
ədalət mühakiməsinə əlçatanlığın 
əhəmiyyətli dərəcədə genişləndirildiyi, 
şəffaflığın və operativliyin təmin 
edildiyi diqqətə çatdırılıb, artıq bütün 
məhkəmələrin üçdəikisində tətbiq 
edilən e-məhkəmənin ölkə üzrə 
genişləndirilməsi ilə bağlı görülən 
işlərə toxunulub. Məhkəməyə 
əlçatanlığın asanlaşdırılması 
məqsədilə kompüterə qoşulmadan 
məlumatları dərhal əldə etməyə, 
prosesdə mobil qaydada iştiraka və 
sairə imkan verən “Mobil məhkəmə” 
tətbiqindən bəhs olunub. 

Dövlət başçısının humanist 
siyasətinin təzahürü olaraq ölkəmizdə 
əfvetmə və vaxtından əvvəl şərti 
azadetmə institutlarının davam-
lı tətbiqindən danışan nazir cəza 
siyasətinin humanistləşdirilməsi 
üzrə atılan mühüm addımları, 
cinayət qanunvericiliyinə 500-ə 
yaxın dəyişikliklər edilməklə bir çox 
əməllərin dekriminallaşdırıldığını, 
azadlıqdan məhrum etməyə alter-
nativ cəzaların daha effektiv icra-
sına nəzarətin həyata keçirilməsi 
məqsədilə yaradılmış Probasiya 
xidmətinin səmərəli fəaliyyətini, o 
cümlədən elektron qolbaqların geniş 
tətbiqini qeyd edib.

Forum iştirakçıları vətəndaşlara 
göstərilən çoxşaxəli elektron ədliyyə 
xidmətləri, o cümlədən notariat 
hərəkətlərinin məsafədən, asan və 
çevik aparılması üçün rəqəmsal 

innovasiyaların tətbiqi, həmçinin 
nazirlik tərəfindən yaradılaraq son 
zamanlar genişləndirilmiş “Mobil 
notariat” proqram təminatı barədə 
məlumatlandırılıb. Eyni zamanda, 
Azərbaycan brendi olan və ədliyyənin 
də mühüm xidmətlər göstərdiyi 
“ASAN xidmət”in səmərəli fəaliyyəti 
və dövlət xidmətlərinin inkişafına 
töhfəsinə görə BMT-nin mükafatlarına 
layiq görüldüyü qeyd olunub, tədbirdə 
iştirak edən dövlətlərdən artıq ASAN 
modelindən bəhrələndiyi bildirilib.

Tədbirdə bu və digər innovasiya-
lar barədə məlumat böyük marağa 
səbəb olub və iştirakçıların sualları 
cavablandırılıb.

Ədliyyə naziri çıxışında 
Ermənistanın ölkəmizə qarşı işğalçılıq 
siyasəti, törətdiyi müharibə və insan-
lıq əleyhinə cinayətləri ilə bağlı xarici 
həmkarlarına, o cümlədən forumda 
iştirak edən və digər bir çox dövlətlərə 
müraciətlər ünvanladığını xatırlada-
raq, tədbir iştirakçılarını Ermənistanın 
müharibə və ondan sonrakı dövrdə 
beynəlxalq humanitar hüquq nor-
malarına zidd davam edən cinayət 
əməlləri barədə məlumatlandırıb.

Prezident, Ali Baş Komandan 
İlham Əliyevin rəhbərliyi ilə torpaq-
larımızın işğaldan azad olunması 
uğrunda xalqımızın Böyük Qələbə 
qazandığı Vətən müharibəsi zamanı 
təcavüzkar düşmənin beynəlxalq 
humanitar hüquq normalarını ko-
bud şəkildə pozmaqla yaşayış 
məntəqələrimizi qadağan olunmuş 
kasetli və fosforlu bombalarla atəşə 
tutaraq uşaqlar və qadınlar daxil ol-
maqla, 100-ə yaxın mülki vətəndaşın 
həlak olması ilə nəticələnən müharibə 
cinayətləri xüsusilə diqqətə çatdırılıb. 

Bildirilib ki, kiçik Tərtər şəhərinə 
16 min bomba atılıb. Azad edil-
miş torpaqlara səfər edən xarici 
jurnalistlər ermənilər tərəfindən viran 
edilmiş Ağdam şəhərini isə Qafqazın 
“Xirosima”sı adlandırırlar.

F.Məmmədov Ermənistanın 

humanitar yardım adı altında mülki 
aviasiya vasitəsilə qanunsuz si-
lah-sursat alaraq münaqişə zona-
sına göndərməsini, xarici muzdlu 
döyüşçüləri cəlb etməsini tədbir 
iştirakçılarının diqqətinə çatdırıb. 

İşğal dövründə həmin ərazilərin 
cinayət, o cümlədən qeyri-qanuni iqti-
sadi fəaliyyət üçün istifadə olunduğu 
vurğulanaraq törədilmiş cinayətlərin 
ölkəmizdə araşdırılması ilə bağlı bir 
çox xarici, eləcə də forumda təmsil 
olunan dövlətlərə nazirlik tərəfindən 
50-dən artıq sorğu göndərildiyi və 
bununla əlaqədar zəruri istintaq 
hərəkətlərinin aparılmasının tələb 
olunduğu qeyd edilib.

Tədbirdə beynəlxalq ictimaiyyətin 
şahidi olduğu erməni vandalizminin 
nəticələri – azad edilmiş torpaqla-
rımızın büsbütün dağıdıldığı, mad-
di və mədəni sərvətlərimizin, dini 
abidələrimizin məhv və ya talan 
edildiyi bildirilib. Müharibədən sonra 
Ermənistanın mina xəritələrini qərəzli 
olaraq verməməsinin dinc sakinlər və 
sülhməramlılar arasında xəsarətlərə 
və yeni qurbanlara səbəb olduğu, 
yaralanan və həlak olan ancaq mülki 
vətəndaşların sayının 100-ü ötdüyü 
təəssüflə qeyd edilib. 

Bununla belə Azərbaycanın 
bölgədə yeni formatda əməkdaşlığa 
hazır olduğu, həmçinin işğaldan azad 
edilmiş torpaqlarımızın bərpası ilə 
bağlı müasir İKT-lər tətbiq edilməklə 
“ağıllı şəhər”, “ağıllı kənd” konsepsi-
yasından istifadə edərək nəhəng qu-
ruculuq işlərinin aparıldığı vurğulanıb.

Aprelin 23-də öz işini davam 
etdirəcək forumda pandemiya 
şəraitində hüquq institutlarının 
fəaliyyəti, arbitraj, mediasiya və 
vəkilliyin inkişaf perspektivləri, 
dövlət orqanlarının şəffaflığı üçün 
rəqəmsal imkanlar, korrupsiyaya 
qarşı mübarizə və digər bir çox aktual 
mövzular üzrə müzakirələrin aparıl-
ması nəzərdə tutulur.

 � Aprelin 22-də Özbəkistanın Ədliyyə Nazirliyi 
tərəfindən rəqəmsal innovasiyalara əsaslanan Dördüncü 
Sənaye İnqilabı dövründə hüquqa baxış mövzusunda 
videokonfrans formatında təşkil olunmuş Daşkənd Hüquq 
Baharı Beynəlxalq Forumu öz işinə başlayıb.

 � Aprelin 21-də Qarabağ Dirçəliş 
Fondunun Müşahidə Şurasının (MŞ) ikinci 
iclası keçirilib.

Jurnalistlər Suqovuşan  
ərazisində minaların təmizlənməsi 

prosesi ilə tanış olublar

İşğaldan azad edilən ərazilərdə ermənilərin basdırdığı 
minalar Azərbaycan Respublikasının Minatəmizləmə Agentli-
yinin (ANAMA) əməkdaşları tərəfindən təmizlənir.

